
Haurrek, hamarna opari 

eguberriak. Eroskik pedagogoen eta psikologoen aholkularitza zerbitzua eskaintzen du bere saltokietan, jostailu edo joko egokiak erosten laguntzeko

 BEÑAT EGUES - DONOSTIA 

Hamar opari jasotzen ditu sei eta hamar urte bitarteko ume bakoitzak Eguberrietan. Hori ondorioztatu du behintzat Idea Sanak, Eroskiko jostailuen inguruko aholkularitza zerbitzuak. 

Gabonetan lanez lepo egoten dira Olentzero eta hiru Errege magoak, eta opari asko banatu behar izaten dituzte. Erregaluekin asmatzea, ordea, beste kontu bat izaten da. Horregatik, Eroskik aholkularitza zerbitzu bat ezarri du Euskal Herriko, Galiziako, Herrialde Katalanetako eta Espainiako 79 saltokitan. Guztira 150 pedagogo eta psikologo daude erosleen zerbitzura, eta ume bakoitzaren adinaren arabera, jostailu bat edo beste bat erostea gomendatzen dute. Abenduaren 12tik 123.545 laguni eman diete laguntza. 

Eroskiko aholkulariek bildutako datuen arabera, opariak erosten dituztenetatik %70 emakumeak dira, eta horiek kezkatzen dira, hain zuzen, gehien oparien ezaugarriez. Jostailuak erosi aurretik zein erabilgarritasun duten jakin nahi izaten dute, haurrari ondoen zein egokitzen zaion erabakitzeko. «Gehienetan, opari seguruak eta didaktikoak erosten dituzte, haurren garapenerako lagungarriak izan daitezkeenak». 

Gizonek opari gutxiago erosten dituzte, eta emakumeek baino gutxiago begiratzen diete jostailuen erabilgarritasunari. Batez ere, iragarkietan eta katalogoetan ikusi dituzten jostailuen informazioa eskatzen dute, eta askok aurrez badakite zein opari mota erosiko duten. Eroskiko pedagogoen eta psikologoen arabera, erosle askok euren haurrei adinez zein jostailu dagokien jakin nahi izaten dute, eta horren arabera aukeratzen dute. «Oro har, dena den, seme-alabekin batera jolasteko moduko opari seguruak erosten dituzte».Askotan opari praktikoak izaten dira, umeei garapenean laguntzen dietenak. Baina gurasoek ere hanka sartzen dute batzuetan, eta euren gustuen arabera erosten dituzte opariak, eta ez diote umeari kasurik egiten. Pedagogoek joera hori saihestu behar dela esaten dute.Eroskiren esanetan, aitona-amonek gutxitan egiten dute huts hori, gehienetan biloben gustua egitea besterik ez baitute nahi. Horregatik, 45 urtez gorakoek opari bereziak egiten dituzte. Askotan bilobek zuzenean eskaturikoak izaten dira. 
Erosi, kontsultatu ostean 
Normalean, hala ere, inork ez du berehala erabakitzen zein opari erosiko duen. Behin baino gehiagotan joaten dira bezeroak saltokietara, eta han salgai zer dagoen ikusten dute. Ondoren, lagunekin edo bikotekidearekin euren asmoa kontsultatu, eta orduan aukeratzen dute jostailua. 

Dena dela, Eroskiren psikologoen eta pedagogoen iritziz, batzuetan erregalu gehiegi oparitzen zaizkie haurrei. Hainbeste opari eginda, erregaluak gutxiesteko arriskua dago. Haur batzuek, opari asko izateagatik, bat bera ere ez dute estimatzen, eta aspertu edo apetatsu bihur daitezke. Agian, hori gerta ez dadin, Olentzerok eta Errege magoek lan gutxiago egin beharko lukete, eta haur bakoitzari opari gutxiago eman. 

